
Tórshavn, 8. januar 2007
Viðv. strategipappíri um íverksetan  
Víst verður til teldupost dagfest 28. november 2006, har strategipappír í sambandi við visjón 2015 um íverksetan er sent Kommunusamskipan Føroya til hoyringar.

KSF um visjón 2015

KSF tekur fult undir við samlaðu Visjón 2015-ætlanini, og hevur felagsskapurin við áhugað viðgjørt ymsu visjónsætlanirnar og tær ítøkiligu strategiirnar, sum skotnar verða upp.

Aðalhugsjón KSF´s er burðardyggar og virkisførar kommunur, sum umsita øll viðurskifti av týdningi fyri borgaran. Sum krummtappurin í samfelagnum eru kommunurnar avgerandi partur fyri fólkastýrið, har nærleikin millum politikkara og borgara tryggjar betri tænastu, betri umsiting og betri møguleikar fyri virknari borgaraluttøku. 

Tað er tí umráðandi, at fleiri og týðandi uppgávuøki verða løgd út til kommunurnar komandi árini, tí hetta tryggjar eisini, at samfelagsmenningin fer fram á øllum økjum og kring alt landið. Ábyrgdarsterkar kommunur eru eisini av stórum týdningi fyri tær visjónir og strategiir, sum landið nú setir út í kortið, tí avgerandi fortreyt fyri at røkka málunum er, at tær eru væl og virðiliga kjølfestar í kommununum.
KSF um uppskot til strategi fyri íverksetan

KSF tekur undir við yvirskipaðu visjónunum og strategiinum fyri íverksetan, har Føroyar skulu vera atdráttarmikil íverksetanardepil. Sum sagt verður, so hava íverksetarar stóran týdning fyri máttin og vøksturin í búskapinum í einum samfelag.

Sum grundleggjandi partmál vísir strategibólkurin á, at tað er neyðugt at menna eina sterka og sjálvstøðuga íverksetanarmentan, og at grundarsteinurin fyri hesum skal leggjast í fólkaskúlanum, har næmingar skulu arbeiða skipað við hugskotsmenning í øllum lærugreinum. 
KSF tekur fult undir við hesum. Til tess at menna íverksetanarhugburðin ella íverksetanarmentanina í fólkaskúlanum gjøgnum øll floksstigini og í øllum lærugreinum skulu nýggir frálæruhættir til. Hetta setir krøv til læraraførleikarnar og ivaleyst eisini til hølini og undirvísingaramboðini. Í hesum sambandi skal KSF vísa á, at ógreiða ábyrgdar- og uppgávubýtið millum land og kommunur viðvíkjandi fólkaskúlanum er forðing fyri, at henda strategi um at menna íverksetanarmentanina fyri næmingarnar í fólkaskúlanum skal eydnast. Harvið er týdningarmikið grundarlag fyri stórum pørtum av øllum hinum partmálunum tikið burtur. 

KSF er sannført um, at um kommunurnar umsita fólkaskúlan, so ber eisini nógv betri til at fremja nýskipanir og serlig átøk, sum skulu til fyri at menna eitt nú íverksetanarmentanina. 
KSF hevur ikki ítøkiligar viðmerkingar til strategiuppskotini viðvíkjandi íverksetanarskipanunum, fíggjar- og skattaviðurskiftunum, lógarreglunum v.m. 
Vinarliga vegna Kommunusamskipan Føroya

